           დანართი N1 
           
             საყოველთაო ჯანმრთელობის დაცვის სახელმწიფო პროგრამა
საქართველოს მთავრობის 2013 წლის 21 თებერვლის 36 დადგენილებით დამტკიცებული „საყოველთაო ჯანმრთელობის დაცვის სახელმწიფო პროგრამით“ (დანართი N1, შემდგომში-პროგრამა) გათვალისწინებული მომსახურებით სარგებლობის უფლება დაკავშირებულია პირის მაიდენტიფიცირებელ მონაცემებთან, მათ შორის, მოქალაქეობრივ სტატუსთან. ასეთ სტატუსზეა დამოკიდებული პროგრამის ფარგლებში ფიზიკური პირისათვის მისაწოდებელი სამედიცინო მომსახურების მოცულობა (პროგრამის მე-2 მუხლი და დადგენილების N1.1 –N1.7 დანართები). მაგალითად, დადგენილების N1.1 დანართით განსაზღვრული პირობების მოსარგებლეები არიან: საქართველოს მოქალაქეობის დამადასტურებელი დოკუმენტის, პირადობის ნეიტრალური მოწმობის, ნეიტრალური სამგზავრო დოკუმენტის მქონე პირები; ასევე საქართველოში სტატუსის მქონე მოქალაქეობის არმქონე პირები, საქართველოში თავშესაფრის მაძიებელი პირები, ლტოლვილის ან ჰუმანიტარული სტატუსის მქონე პირები, გარდა გარკვეული კატეგორიისა, მათ შორის იმ ბრალდებული/მსჯავრდებული პირებისა, რომლებიც იმყოფებიან პატიმრობისა და თავისუფლების აღკვეთის დაწესებულებაში (პროგრამის მე-2 მუხლის პირველი პუნქტის „ბ“ ქვეპუნქტი), ხოლო N1.7 დანართით განსაზღვრული პირობების მოსარგებლეები არიან: საქართველოს მოქალაქეები და საქართველოში მუდმივად მცხოვრები უცხო ქვეყნის მოქალაქეები და მოქალაქეობის არმქონე პირები (პროგრამის მუხლი 2).
პროგრამის მე-10 მუხლის პირველი პუნქტის თანახმად, სამედიცინო მომსახურების მიღების მიზნით, ხორციელდება პირის მოსარგებლედ ცნობა/რეგისტრაცია. ფიზიკური პირის მოსარგებლედ ცნობა/რეგისტრაცია, პროგრამის გათვალისწინებული სამედიცინო მომსახურების სხვადასხვა კომპონენტების მიხედვით, ხორციელდება განსხვავებული წესით:
1. გადაუდებელი ამბულატორიული და სტაციონარული სამედიცინო მომსახურების საჭიროებისას, პროგრამის მიმწოდებელი ვალდებულია, დადგენილი წესით, ჯანმრთელობის დაცვის ერთიანი საინფორმაციო სისტების შესაბამის მოდულში გააკეთოს შეტყობინება სამედიცინო შემთხვევის დადგომის თაობაზე ( პროგრამის მე-11 მუხლი);
2. გეგმიური სტაციონარული მომსახურებისას, დაინტერესებული ფიზიკური პირი მიმართავს სააგენტოს  ან შესაბამის სამედიცინო დაწესებულებას პროგრამის მოსარგებლედ ცნობისათვის და წარუდგენს შესაბამის დოკუმენტაციას, მ.შ. პირადობის დამადასტურებელი დოკუმენტის ასლს (პროგრამის მე-10 მუხლის მე-2 პუნქტი); 
3. გეგმიური ამბულატორიული მომსახურების მოსარგებლედ რეგისტრაცია ხორციელდება სამედიცინო მომსახურების მიმწოდებელთან მიმართვის გზით,  სათანადო წესით და პირადობის  დამადასტურებელი დოკუმენტის წარდგენის საფუძველზე (პროგრამის 23-ე მუხლის მე-4 პუნქტი).
მოსარგებლეთა პერსონალური მონაცემების დამუშავება ასევე მნიშვნელოვანია სააგენტოს მიერ სამედიცინო დაწესებულების მხრიდან წარმოდგენილი საანგარიშგებო დოკუმენტაციის შემოწმების და  ინსპექტირების (პროგრამის მე-8 მუხლი - ანგარიშგება,  მე-13 მუხლი - ანგარიშის წარდგენა და მე-14 მუხლი - საანგარიშგებო დოკუმენტაციის ინსპექტირება) მიზნებისათვის.
სააგენტოს,  როგორც პროგრამის განმახორციელებელს, ასევე, უნდა გააჩნდეს შესაძლებლობა, დროის რეალურ რეჟიმში, სამედიცინო შემთხვევის დადგომიდან პაციენტისათვის გაწეული მომსახურების ანაზღაურების ეტაპის ჩათვლით, გადაამოწმოს პირის პერსონალური მონაცემები, რათა გამოირიცხოს როგორც პაციენტის უფლებების შეზღუდვა, ასევე, არამიზნობრივი პროგრამული ხარჯი.
მაგალითად, სამედიცინო შემთხვევის მიმდინარეობის პერიოდში, მნიშვნელოვანია პირის მოქალაქეობასთან და სხვა რომელი სტატუსის ქონასთან დაკავშირებული მიმდინარე ინფორმაცია (მოქალაქეობის/სტატუსის მინიჭების/შეჩერების/გაუქმების თარიღები). პროგრამულ სერვისში პირის ჩართვის მომენტში და შემდგომში, ამავე პირზე სამედიცინო დაწესებულების მიერ შესრულებულ სამუშაოების შესახებ წარმოდგენილ მონაცემებში  სტატუსის შეუსაბამობისას, განისაზღვრება სამედიცინო დაწესებულებისათვის მომსახურების სააგენტოს და/ან პაციენტის მხრიდან თანაგადახდის სახით (არსებობის შემთხვევაში) ანაზღაურების საკითხი.  გამომდინარე იქიდან, რომ პროგრამის მე-2 მუხლის თანახმად, სხვადასხვა მოცულობის სამედიცინო მომსახურებით შესაძლებელია ისარგებლონ როგორც საქართველოს მოქალაქეობის დამადასტურებელი დოკუმენტის მქონე პირებმა, ისე პირადობის ნეიტრალური მოწმობის, ნეიტრალური სამგზავრო დოკუმენტის მქონე პირებმა, საქართველოში სტატუსის მქონე მოქალაქეობის არმქონე პირებმა, საქართველოში თავშესაფრის მაძიებელი პირებმა, ლტოლვილის ან ჰუმანიტარული სტატუსის მქონე პირებმა, აუცილებლობას წარმოადგენს ასეთი სტატუსების შესახებ ინფორმაციის  (სტატუსის მინიჭების თარიღის/ დოკუმენტის გაცემის/გაუქმების თარიღის ჩვენებით) მყისიერი ფლობა.

